
Тлумачальная запіска
Фальклорнае краязнаўства як і іншыя віды школьнага краязнаўства з’яўляецца адным з важнейшых сродкаў арганізацыі вучэбна-выхаваўчай работы ў аб’яднанні з дзецьмі рознага ўзросту і рознай ступені падрыхтаванасці да прапануемага вучэбнага курсу. Канцэпцыя развіцця сучаснай беларускай школы выносіць на першы план неабходнасць перагляду і ўдасканалення традыцыйна сфарміраваных спосабаў выкладання ў школе слаба звязаных паміж сабой вучэбных дысцыплін, асабліва прадметаў мастацка-эстэтычнага і гуманітарнага цыклаў. Галоўнае патрабаванне, якое ставяць дзяржава і грамадства перад школай: паўнацэннае засваенне культуры і мастацтва павінна быць неабходным і магчымым для ўсіх дзяцей.

Эфектыўным сродкам фарміравання духоўнага свету дзіцяці, яго маральнага і грамадзянска-патрыятычнага выхавання з’яўляецца далучэнне да вытокаў народнай беларускай культуры, у тым ліку – гісторыі, этнаграфіі, традыцыйнага мастацтва, фальклору ў краязнаўчым і прыродным кантэкстах. Каб спалучыць у адзінае цэлае гісторыка-краязнаўчыя веды і фарміраванне практычных навыкаў навучэнцаў у галіне фальклору, трэба ператварыць тэарэтычнае навучанне і фальклорна-музычную абрадавую дзейнасць ва ўсвядомленую і цікавую для ніх справу. 

Фальклор  (англ. folklore – народныя веды, народная мудрасць) азначае народную культуру і па вызначэнні ЮНЕСКА ўключае мову, вусную літаратуру, музыку, танцы, гульні, міфалогію, абрады, звычаі, рамёствы, дойлідства і іншыя віды мастацкай творчасці. Айчынныя даследчыкі па ім разумеюць важнейшую частку нацыянальнай духоўнай культуры, якая аб’ядноўвае паэтычнае, музычнае, драматычнае, харэаграфічнае, дэкаратыўна-прыкладное, народнае выяўленчае мастацтва. 

Па прычыне мноства і разнастайнасці фальклорных відаў і жанраў, якія цяжка ў поўным аб’ёме ахапіць у параўнальна кароткі тэрмін, неабходна прывесці да пэўнага скарачэння змест праграмы вывучання. Але абраўшы ў якасці асноўных форм навучання гульні, забавы, інсцэніроўкі, можна даволі эфектыўна скарыстацца ўсёй разнастайнасцю і багаццем традыцыйнай гісторыка-культурнай спадчыны. Менавіта народныя абрады, тэатралізаваныя інсцэніроўкі і гульні найлепш спрыяюць фармаванню нацыянальнай свядомасці, развіццю фізічных і інтэлектуальных здольнасцей дзяцей, пазнанню гісторыі, традыцыйнага ўкладу жыцця, асаблівасцяў земляробчых і рамесных заняткаў, народнай мастацкай творчасці. Для дзяцей гэты від дзейнасці (абрадава-тэатралізавана-гульнёвы) самы цікавы і прыдатны для навучання і выхавання. Дзіцячая творчасць заснавана на падражанні, якое служыць важным фактарам развіцця дзіцяці, у прыватнасці яго мастацкіх асаблівасцей. Задача дзейнасці гуртка - абапіраючыся на схільнасць дзяцей да падражання, прывіваць ім навыкі і ўменні, без якіх немагчыма творчая дзейнасць, выхоўваць у іх самастойнасць, актыўнасць у прымяненні гэтых ведаў і ўменняў, фарміравць крытычнае мысленне, мэтанакіраванасць. У малодшым школьным узросце закладваюцца пачаткі творчай дзейнасці дзіцяці, якія праяўляюцца ў развіцці здольнасці да задумак і іх рэалізацыі, ва ўменні камбінаваць свае веды і ўяўленні, у шчырай перадачы сваіх пачуццяў.

Праграма гуртка «Фальклорна-краязнаўчы» - гэта адукацыйная праграма ўстановы дадатковай адукацыі базавага ўзроўню, якая фарміруе асновы гістарычнай і эстэтычнай культуры навучэнцаў, садзейнічае набыццю тэарэтычных ведаў па гісторыі роднага краю, сваёй сям’і, ў галіне музычнай і абрадавай народнай культуры, прыкладных (практычных) выканальніцкіх і камунікатыўных навыкаў.

Галоўнай мэтай праграмы з’яўляецца развіццё ўнутранага свету дзіцяці, пазнання і прыняцця сябе праз далучэнне да нацыянальных і рэгіянальных гісторыка-культурных каштоўнасцяў, народных традыцый супольнага спявання,  падрыхтоўкі і правядзення каляндарных і сямейных святаў.
Адукацыйныя задачы:

- пашырэнне ведаў аб мясцовасці, дзе яны нарадзіліся і жывуць, вызначыць адметнасць і самабытнасць культурнага асяроддзя, што іх акружае;

- вывучэнне і засваенне асноўных паняццяў этнаграфіі, фальклору, краязнаўства;

- азнаямленне навучэнцаў з бытуючымі формамі народнай абрадавай творчасці – музычнай, вусна-паэтычнай, гульнявой, мастацкай;

- вывучэнне і засваенне народнай песні, гульні, танцавальна-карагодных рухаў, іх эстэтычных і выканальніцкіх заканамернасцяў;

Развіваючыя задачы:

- развіццё прыродных уласцівасцяў (слых, голас) і творчых здольнасцяў дзіцяці ў працэсе далучэння да традыцыйнай музычнай культуры беларусаў;

- развіццё псіхічных і пазнавальных працэсаў (адчуванне, успрыняцце, прадстаўленне, уяўленне, памяць, увага, мысленне);

- набыццё навыкаў вакальна-фальклорнага выканальніцтва ў адпаведнасці з песеннымі і музычнымі ўзорамі; 

-выкарыстанне атрыманых ведаў пры вывучэнні культуры і гісторыі роднага краю, музычнага фальклору ў далейшым працэсе навучання і ў асабістых мэтах (у сям’і, сяброўскай кампаніі);

- удасканаленне навыкаў камунікацыі, супрацоўніцтва і калектыўнай працы;
- фарміраванне ўменняў самастойна рабіць карэкцыю сваіх паводзін і памылак.

Выхаваўчыя задачы:
- стварэнне спрыяльнага эмацыйнага клімату на занятках;

- выхаванне цікавасці да навакольнага свету;

- фарміраванне эстэтычнага густу;

- выхаванне маральнай культуры.
Тэрміны атрымання
Праграма арыентавана на навучэнцаў 6–10 год. Для реалізацыі праграмы прадугледжваецца 1 вучэбны год з запланаванай колькасцю гадзін 144. Заняткі праводзяцца 2 разы на тыдзень па 2 гадзіны. Склад вучэбнай групы – 12-15 чалавек.
Вучэбна-тэматычны план
	№ п/п
	Тэмы
	Колькасць гадзін

	
	
	Усяго гадзін
	У тым ліку

	
	
	
	Тэар.
	Практ.

	
	Уводзіны
	2
	2
	-

	1
	Краязнаўчыя магчымасці роднага краю
	24
	12
	12

	2
	Народны каляндар (міфалогія, легенды,  паданні)
	28
	18
	10

	3
	Асновы этнаграфіі
	24
	8
	16

	4
	”Жывая спадчына“ (песні, гульні і абрады)
	40
	10
	30

	5
	Гісторыя сям’і і сямейныя традыцыі
	20
	6
	14

	
	Выніковы занятак
	6
	2
	4

	
	144
	58
	86


Змест праграмы
Уводзіны

Знаёмства з планам работы гуртка. Узгадненне мэт і задач дзейнасці гуртка. Арганізацыя работы членаў гуртка, размеркаванне абавязкаў. Выбар актыву аб’яднання. Правіла паводзін у аб’яднанні. 
1. Краязнаўчыя магчымасці роднага краю
1.1.Прадмет краязнаўства – гісторыя, культура і прырода роднага краю. Гістарычныя тыпы паселішчаў: веска, сяло; хутар. Мястэчка i горад. 

1.2.Прырода і культурны ландшафт. Асаблівасці мясцовага рэльефу. Рэчкі і азёры – крыніцы жыцця. Помнікі прыроды — рэдкія або цікавыя аб'екты жывой i нежывой прыро​ды (старыя, рэдкія дрэвы, гai, лясы, абрывы, валуны, крыніцы, азёры, ручаіны, рэдкія жывёлы, птушкі). Экалагічнае, навуковае i культурна-эстэтычнае зна​чэнне помнікаў прыроды, ix ахова.

Практычныя заняткі. Збор звестак пра найбольш цікавыя мясціны ў раёне. Экскурсія на тэму «Помнікі прыроды вакол нас». Падрыхтоўка літаратурна-мастацкага календара прыроды.
1.3.Мясцовыя геаграфічныя назвы і тапонімы. Іx сэнс i паходжанне. Назвы згодна мясцоваму паданню, пісьмовым крыніцам, археалагічным дадзеным. Зніклыя геаграфічныя аб’екты як крыніца інфармацыі аб мінулым краю. 
Практычныя заняткі. Збор тапанімічных назваў і складанне тапанімічнага слоўніка. Правядзенне гульні ”Іх імёнамі названы вуліцы“. Правядзенне экскурсій па парках, вуліцах і мемарыяльных мясцінах раёна. 
1.4.Помнікі гісторыі і культуры. Віды помнікаў. Вывучэнне гісторыі помнікаў. Помнікі культуры як знакі-сімвалы мясцовай традыцыі. Этнаграфічныя помнікі як творы народнага мастацтва. Збор этнаграфічных калекцый. Помнікі духоўнай культуры (міфы, легенды, паданні, кaзкi, песні, прыказкі, прымаўкі, абрады i інш.). Мемарыяльяныя помнікі i знакі, ix сакральна-этычныя, выхаваўчыя i этнакультурныя функцыі.

Практычныя заняткі. Экскурсіі да помнікаў гісторыі i культуры. Экспедыцыя для пошуку раней невядомых памятных мясцін, будынкаў, месцаў пахавання. Ахова помнікаў культуры. Складанне схемы ”Помнікі культу​ры нашай мясцовасці“.

2. Народны каляндар (міфалогія, легенды,  паданні)
2.1.Гадавы народны каляндар як форма духоўнага жыцця земляроба (рытміка чалавечага жыцця паўтарае рытміку прыроды). Сістэма прыкмет i павер'яў. Роля старажытнаславянскіх свят у сістэме свят, павер'яў, сімволіка абрадавых дзействаў. Земляробства — сістэма духоўнай культуры з уласцівымі ёй аграрна-экалагічнымі ведамі, працоўнымі навыкамі, маральнымі ўстаноўкамі, звычаямі, абрадамі, вераваннямі. 

2.2. Восеньскія святы (Прачыстая, Багач, Пакроў). Вобразы жывёл і птушак, адлюстраванне працоўнага працэсу ў казках і легендах. Міфалогія і архаіка гульняў у ”Явар“, ”Баяры“, ”Проса“, ”Шастак“.
2.3. 3iмовыя святы. Новы год у народнай традыцыі. Каляды. Міфалогія”Ваджэння казы“, адметнасць і падобнасць з абрадавымі традыцыямі народаў Еўропы. ”Звязда“. Хрысціянская і народна-бытавая аснова паказаў ”Батлейкі“. Міфалагічны сэнс традыцыйнай гульні”Яшчур“. Паданні, звязаныя з варажбой на Андрэя і Каляды. Калядныя ігрышчы.
2.4. Вясна — пачатак года. (Звеставанне, Вялікдзень, Юр'е, Мікола, Ушэсце, Сёмуха). Традыцыі еўрапейскіх Карнавалаў і ўсходнеславянскай Масленіцы. Сімволіка святаў. Падрыхтоўка да веснавой сяўбы. Заворванне. Засеўкі. Архаіка і сімволіка веснавых гульняў. Гуканне вясны. Звычаі і забавы Вялікадня. Абрадавыя гульні ”Страла“, ”Тураўскі карагод“. Гісторыя вывучэння, міфалагічны сэнс. Культ Ярылы ў гульнях. Пастухоўскія гульні і звычаі.
2.5. Летнія аграрна-каляндарныя святы (Купалле, Ілля, Спас). Абрадавы змест Купалля і яго гульнёвы характар у сучаснасці. Збор зёлак, дзявочыя варожбы, прыгатаванне вогнішча і яго распальванне, збіванне конскай галавы, скоканне праз агонь, выраб купальскай лялькі, абрадавыя гульні.
Практычныя заняткі. Вызначыцъ важнейшыя традыцыйныя каляндарныя святы, ix сімвалічны сэнс i звязаныя з iмi абрады i звычаі. Зрабіць інсцэніроўку некаторых традыцыйных свят (Багач, Дзяды, Каляды, Навагодняе свята, Масленіца, Гуканне вясны, Юр’я, Купалле). 

3. Асновы этнаграфіі 

3.1.Прадмет этнаграфіі. Этнічная тэрыторыя і культурны ландшафт. Матэрыяльныя рэчы як увасабленне духоўных традыцый. 
3.2.Вёска. Яе структура, забудова. Народнае дойлідства.

3.3.Жыллё (хата, інтэр’ер, хатні побыт). Беларуская кухня. 
3.4.Гаспадарчыя заняткі (здабываючыя промыслы, земляробства, жывёлагадоўля, рамёствы, прылады працы).

3.5.Народнае адзенне (святочнае, будзённае, элементы строю, мастацкія традыцыі).

3.6.Ежа (народная кухня).

3.7.Транспартныя сродкі.
Практычныя заданні. Тэставыя альбо конкурсныя заданні: зрабіць краязнаўча-этнаграфічнае aпicaннe сваёй мясцовасці паводле плана: геаграфічнае становішча, прырода, ацэнка мясцовых рэсурсаў, старажытная гісторыя, заняткі насельніцтва, народныя промыслы, традыцыйныя прылады працы, народнае жыллё i дойлідства, народнае адзенне, дэкаратыўна-прыкладное мастацтва, мясцовыя помнікі гісторыi культуры. Экскурсія ў школьны этнаграфічны музей.
4. “Жывая спадчына” (песні, гульні, абрады)

4.1.Фальклор як від мастацкай творчасці. 

Фальклорныя жанры, каляндарна-абрадавая i сямейна-абрадавая паэзія, казкі, легенды, паданні, прыказкі, прымаўкі, загадкі, гульні, дзіцячы фальклор. Адлюстраванне ў фальклоры працоўнага вопыту, эстэтычных ідэалаў, маралі, сямейна-бытавых адносін народа. 
4.2.Летнія і восеньскія песні і гульні. 

Купальскія песні ”Сягоння ў нас Купала“, ”Купалачка“, ”То-то-то“. Восеньскія песні ”А ўсе канапелькі зверху зеляненькі“, ”Таўкачыкі“, ”Белабока сарока“, ”Ой ты селязён“. Гульні ”Грушка“, ”Шуляк“, ”Проса“, ”Шастак“.
Практычныя заняткі.

Слуханне фальклорных твораў у запісах і ў выкананні педагога, развучванне песняў каляндарнага цыклу, калыханак, забаўлянак, рэчытатываў, інтанацыйных тэкстаў і іх выкананне сола і гуртом. 
4.3.Зімовыя песні, гульні і забавы. 

”Ой, калядачкі“, ”На двары чорна хмара ўецца“, ”Саўка ды Грышка“, ”Добры вечар тому“. Гульні ”Яшчар“, ”Казёл“. Абрад калядавання. Батлейка – народны тэатр.
Практычныя заняткі.

Развучванне зімовых песняў, гульняў, гульнёвых карагодаў, парных і гуртавых танцаў. Падрыхтоўка і правядзенне каляднай вечарыны з элементамі батлеечнага тэатра. Калядаванне. Гульні.

4.4.Веснавыя песні і гульні. 


”У нас сягоння Масленіца“,”Ой, чырачка-пташэчка“,”Вясна на калочку“, ”Медуніца“, ”Да йшла туча“, ”Засцілайце столы“, ”Юр’я“, ”Балада пра цмока“. Гульні ”Явар“, ”Цяцерка“, ”Страла“, ”Тураўскі карагод“.
Практычныя заняткі.

Развучванне народных гульняў, абрадавых і гульнёвых карагодаў, парных і гуртавых танцаў. Абрадавыя святы: Масленіца, Гуканне вясны (Вялікдзень, Юр’я)
5. Гісторыя сям’і і сямейныя традыцыі 
5.1.Сям'я, сямейныя адносіны i абрады ў розных народаў. Сямейны этыкет. 
5.2.Радавод i сістэма сваяцтва. 
5.3.Сямейныя святы. Сямейныя звычаі i абрады: радзіны, вяселле, пахаванне.

5.4. Сямейныя рэліквіі (рэчавыя і нематэрыяльныя – сямейныя гісторыі, легенды, паданні, музычна, мастацкая і іншыя віды творчасці, песні). Сямейныя прафесійныя дынастыі.

5.5. Пахавальная абраднасць у гісторыі культуры. Курганы i могілкі — сведкі гістарычнай памяці. Мемарыяльяныя помнікі i знакі, ix сакральна-этычныя, выхаваўчыя i этнакультурныя функцыі. Культ продкаў. Ахова мемарыяльных помнікаў i памятных месцаў.

Практычныя заняткі. Складанне  радаводнага дрэва свaix продкаў. Самастойнае даследаванне гісторыі сваёй сям’і і сямейных рэліквій.  Сустрэча і тэматычная гутарка з запрошанымі бацькамі.

Выніковы занятак
Уключае ў сабе: а)выніковую гутарку аб месцы, дзе мы жывем (горад, раён, школа, сям’я), удзел у краязнаўчай гульні-віктарыне; б)падрыхтоўку і правядзенне абрадавага народнага свята з песнямі, гульнямі і забавамі. 

Формы і метады рэалізацыі праграмы: аповяд, гутарка, практычная праца - вакальна-фальклорныя, народна-харэаграфічныя заняткі, сустрэчы з землякамі – цікавымі людзьмі, гульні, конкурсы, самастойная праца, дэманстрацыйны паказ, экскурсіі, прагулкі ў прыроду, падрыхтоўка да абрадавага свята і яго правядзенне.
Асноўная арганізацыйная форма правядзення занятку – групавыя заняткі, якія ўключаюць ў сябе тэарэтычныя і практычныя заняткі, а таксама індывідуальную работу з гурткоўцамі.

Спалучэнне тэарэтычных ведаў і практычных уменняў найбольш паспяхова адлюстроўваецца на выхаванні эстэтычных якасцяў, пашырэнні кругагляду, развіцці мастацкага густу, прывіцці цікавасці і любові да традыцыйнага мастацтва, імкненне да сутворчасці з сябрамі, у калектыве.

Падчас правядзення заняткаў выкарыстоўваецца дапаможны наглядны і раздатачны матэрыял, тэхнічныя сродкі – аўдыё- і відэапраігравальнікі.

Для паспяховай рэалізацыі адукацыйнай праграмы неабходна прасторнае памяшканне, якое добра асвятляецца і праветрываецца.  Падчас выканання праграмы падчас заняткаў кантралююцца:

- выкананне санітарна-гігіенічных норм;

-выкананне правіл бяспечных паводзін у памяшканні і па-за межамі ўстановы адукацыі.

Арганізацыя адукацыйна-выхаваўчага працэсу заснавана на асобасна арыентаваным падыходзе, што прадугледжвае індывідуалізацыю і  дыферэнцыяцыю навучання. Асаблівая ўвага ў арганізацыі вучэбна-выхаваўчага працэса надаецца фарміраванню ўстойлівай пазнавальнай і маральна-валявой матывацыі як важнай умовы развіцця асобы. 

Праграма прадугледжвае выкарыстанне навучэнцамі з рознымі здольнасцямі заданняў рознага ўзроўню складанасці для фарміравання сітуацыі дасягнення поспеху на кожнай прыступцы навучання, пачынаючы з самага першага занятку.

Праграма разлічана на пазнавальны і творчы віды дзейнасці.

Кожная тэма прадугледжвае тэарэтычную падрыхтоўку і практычнае выкананне працы. Каб матываваць дзяцей на выкананне задання, можна правесці гутарку на адну з актуальных тэм: узаемаадносіны ў калектыве, адносіны да бацькоў і дарослых людзей, самыя цікавыя факты школьнага жыцця і іншыя і сэнсава звязаць яе з тэмай вучэбнага занятку.

Праграма пабудавана такім чынам, што з ёю можна працаваць згодна пор года, вывучаючы адпаведныя каляндарныя звычаі, святы, гульні. Пры неабходнасці педагог можа вар’іраваць тэмамі ў залежнасці ад індывідуальных магчымасцей дзяцей, педагога і мясцовых умоў. З улікам некаторых змен па дадзенай праграме могуць працаваць навучэнцы як малодшых класаў, так і сярэдніх (або змешаных груп). Акрамя навучальных мэтаў курс таксама скіраваны на практычнае авалоданне лепшымі ўзорамі народных песняў, карагодаў і гульняў, выяўлення мастацкіх і фізічных здольнасцей гурткоўцаў. Музычны матэрыял блізкі да дзяцей, таму што ён звязаны з прыроджанымі слыхавымі, рытмовымі і галасавымі зададзенасцямі дзяцей, іх маўленчай інтанацыяй.

Музычнае выхаванне ўдзельнікаў гуртка арыентуецца перш за ўсё на фальклор роднага краю і спалучаецца з тэмамі па духоўнай і матэрыяльнай культуры беларусаў – па святочнай абрадавасці, міфалогіі, земляробчым календары, земляробчых і рамесных занятках беларусаў і інш. 

Вялікую ўвагу ў гуртку трэба ўдзяліць выхаванні ў дзяцей культуры ўспрыняцця музыкі, пашырэнні іх музычнага кругагляду. Праслухоўванне аўдыёзапісаў, песень з голасу педагога альбо сваякоў навучэнцаў (бабуль, маці), прагляд відэа- і кінафільмаў, праслухоўванне аўдыёзапісаў аўтэнтычных носьбітаў, гутаркі аб музыцы і фальклоры  – усё гэта дапаможа развіць мастацкі густ, абудзіць слухацкую цікавасць. 

Рэпертуар падбіраецца з улікам узроставых асаблівасцяў навучэнцаў і іх узроўню падрыхтаванасці. Песні з харэаграфічнымі рухамі ці абрадавымі (тэатралізаванымі) дзеяннямі павінны быць значна лягчэй у вакальных адносінах, чым уся астатняя праграма, таму што пры іх выкананні ўвага дзяцей, акрамя спеваў, занята танцам, інсцэніроўкай ці гульнёй. Адным з вядучых прыёмаў навучання спевам дзяцей з’яўляецца дэманстрацыя педагогам народнай манеры спеву. Вакальна-фальклорная работа ажыццяўляецца на рэпертуары каляндарна-абрадавых і дзіцячых песень простага ладу, разлічанага для дзяцей без спецыяльнай папярэдняй музычнай падрыхтоўкі. Навучэнцы ў гульнявой форме засвойваюць асноўныя правілы дыхання, рытмікі і інтанавання падчас выканання песні.
Асаблівую ўвагу неабходна звярнуць на завяршальныя заняткі. Імі, напрыклад, могуць быць абрадавае народнае свята, якое аб’ядноўвае інтэлектуальны, мастацкі і гульнёва-спартыўны кампаненты, і гісторыка-краязнаўчая ці этнаграфічная гульня-віктарына для дзяцей малодшага школьнага ўзросту.
На вакальна-фальклорных занятках гуртка выкарыстоўваюцца наступныя метады навучання:

- славесны (аповяд, гутарка, тлумачэнне) альбо наглядна-слыхавы;

- наглядны (малюнкі, фотаздымкі, экскурсія) альбо наглядна-зрокавы;

-метад гульні-спаборніцтва (на лепшае выкананне песні, танцавальнага руху);

- рэпрадуктыўны (практычны паказ выканання музычнага матэрыялу).

Кожны занятак, які прысвячаецца перайманню і засвойванню музычных навыкаў, будуецца па схеме:

· абвяшчэнне тэмы занятку;

· аповяд пра прымеркаванасць міфалагічных сюжэтаў, тэрмінаў (паняццяў) і тэматыкі песень да канкрэтнага свята ці абрада (10-15 хв.);
· настройка спеўных галасоў: комплекс практыкаванняў для работы над спеўным дыханнем, маўленчых і распеўных практыкаванняў (8-10 хв.);

· праца над творам (15 хв.) і гульнёвая размінка;

· аналіз занятку.

Працэс спеваў патрабуе вялікай канцэнтрацыі ўвагі, разумовай дзейнасці, актыўнага дыхання, напружання мышц жывата, спіны, глоткі і ратавой поласці. Таму падчас заняткаў і ў час перапынку выконваюцца практыкаванні на зняцце напружання тых альбо іншых груп мышц.

На занятках па асновах народнай харэаграфіі прыярытэт надаецца спасціжэнню гістарычных мастацкіх каранёў у розных харэаграфічных пряўленнях: танцавальнай мове, кампазіцыі твораў, іх структурных і інтанацыйных формах. Засваенне рэпертуару прапануецца ў напрамку побытавага народнага танцу ў спалучэнні з народнымі гульнямі, тэатралізацыяй абрадавых святаў, альбо падрыхтоўкай канцэртных нумароў.
У мэтах комплекснага выхавання дзіцяці вучэбная дзейнасць па фальклору, этнаграфіі, гістарычным і прыродным краязнаўстве выкарыстоўвае непасрэдныя сувязі з сумежнымі дысцыплінамі: археалогіяй, геаграфіяй, рэлігіязнаўствам, пcixaлoгiяй, фалькларыстыкай, мовазнаўствам, мастацтвазнаўствам, музеязнаўствам.
Метадычныя прыёмы прыносяць вынік у тых выпадках, калі прымяняюцца сістэмна, улічваючы агульныя тэндэнцыі псіхічнага развіцця дзяцей, заканамернасці дзейнасці, якая фарміруецца, калі добра ведаць і адчуваць кожнае дзіця. Знаёмства навучэнцаў з лепшымі ўзорамі вакальна-фальклорнай творчасці, скарбамі нацыянальнай гісторыі і культуры павінна пачынацца з дзяцінства, таму што перыяд ранняга дзяцінства – вызначальны этап у развіцці чалавечай асобы. Шасьці-, сямігадовы узрост – найбагацейшы па здольнасці дзіцяці хутка і прагна пазнаваць навакольны свет, усмоктваць велізарную колькасць уражанняў. Менавіта ў гэты перыяд дзеці з уражвальнай хуткасцю і актыўнасцю пачынаюць пераймаць нормы паводзін, а галоўнае – авалодваць сродкамі вакальна-фальклорнага майстэрства і станавіцца носьбітам беларускай гістарычнай і культурнай традыцыі.
Формы падвядзення вынікаў
· гутарка; 

· вусныя адказы; 
· творчыя заданні; 
· інтэлектуальныя віктарыны;
· тэставанне.

Чаканыя вынікі

Да заканчэння навучальнага года гурткоўцы павінны:

ведаць: 

· асноўныя паняцці краязнаўства, этнаграфіі і фальклору;

· аб навакольным свеце і з’явах рэчаіснасці, культурных традыцыях беларускага народа ў аб’ёме, прапануемым праграмай;
· аб формах народнай абрадавай творчасці – музычнай, вусна-паэтычнай, гульнявой, мастацкай;

· эстэтычныя і выканальніцкія заканамернасці народнай песні, гульні, танцавальна-карагодных рухаў, рэпертуар каляндарных народных песень і гульняў, які выкарыстоўваецца ў святочна-абрадавай дзейнасці. 

умець: 
· камунікаваць, супрацоўнічаць і калектыўна працаваць у калектыве;

· самастойна рабіць карэкцыю сваіх паводзін і памылак; 

· выкарыстаць прыроджаныя свойствы (слых, голас), творчыя здольнасці і набытыя веды для ўдзелу ў святах  каляндарна-абрадавага цыклу і пры выкананні песень вучэбнага рэпертуару;

-выкарыстаць атрыманыя веды пры вывучэнні культуры і гісторыі роднага краю, музычнага фальклору ў далейшым працэсе навучання і ў асабістых мэтах (у сям’і, сяброўскай кампаніі).
Літаратура і інфармацыйны рэсурс

Для педагогаў:
1. Аляхновіч А.М., Рахчэеў М.В., Каструлёў У.Д. Беларускі музычны фальклор. – Мн.: “Універсітэцкае”, 1996. 

2. Алиев Ю.Б. Настольная книга школьного учителя-музыканта. – М.: “ВЛАДОС”, 2000.

3. Арлова Г.П. Беларуская народная педагогіка. Мн., 1993.

4. Арлова Г.П. Народная педагогіка ў выхаваўчай рабоце школы. Мн., 1995.
5. Артеменко З.В., Завадская Ж.Е. Азбука форм воспитательной работы. – Мн.: ООО “Новое знание”, 2001.
6. Байбурин А.К., Топорков А.Л. У истоков этикета. – Л.: “Наука”, 1990.
7. Барташэвіч Г.А.Вершаваныя жанры беларускага дзіцячага фальклору. Мн., 1976.
8. Васілевіч У.А. Міфы Бацькаўшчыны. – Мн.: “Беларуская энцыклапедыя імя П. Броўкі”, 1994.

9. Вількін Я.Р. Беларускія народныя гульні. – Мн.: “Беларусь”, 1996. 
10. Гуд П.А. Ад каляд да пакроваў. – Мн.: “Красіка-Прынт”, 2000.
11. Гуд П.А. Беларускае Купалле. – Мн., БДзУКіМ, 2006.
12. Гуревич П.С. Культурология. – М.: “Гардарики”, 2005. 
13. Давыдов Ю. Этика любви и метафизика своеволия. – М.: “Молодая гвардия”, 1989.
14. Касцюкавец Л.П. Беларускія народныя абрады. – Мн.: “Беларусь”, 1994.
15. Краж У.М., Трубчык В.В. Беларускія народныя гульні ў школе. – Мн., 1993. 
16. Крук І.І. Беларускі народны каляндар. – Мн.: “Ураджай”, 1998. 
17. Кухаронак Т.І. Маскі ў каляндарнай абраднасці беларусі. – Мн.: “Ураджай”, 2001.
18. Ліцьвінка В. Святы і абрады беларусаў. – Мн.: “Беларусь”, 1998.
19. Миронова Р.М. Игра в развитии активности детей. Мн.: Народная асвета,1989. 176 с.

20. Михайлова М.А. Развитие музыкальных способностей у детей. – Ярославль: “Академия развития”, 1997. 

21. Науменко Г.М. Фольклорная азбука. – М.: “Academia”, 1996.

22. Ракава Л.В. Традыцыі сямейнага выхавання ў беларускай вёсцы. Мн.: Навука і тэхніка, 2000. 

23. Рогалев А.Ф. Географические названия в калейдоскопе времен. – Гомель: «Барк», 2008.

24. Сысоў У.М. З крыніц спрадвечных. – Мн.: “Вышэйшая школа”, 1997. 

25. Цітоў А.К. Сфрагістыка і геральдыка Беларусі. – Мн.: БДУ, 1999.

26. Цітоў В.С. Народная спадчына. – Мн.: “Навука і тэхніка”, 1994.
27. Цыбульский В.В. Календари и хронология стран мира. – М.: “Просвещение”, 1982.
28. Чурко Ю.М. Вянок беларускіх танцаў. Мн.: Беларусь, 1994. 88 с.
29. Восеньскія і талочныя песні. Серыя “Беларуская народная творчасць” НАН Рэспублікі Беларусь. – Мн.: “Навука і тэхніка”, 1981.
30. Гісторыя Мінска. Энцыклапедычны даведнік. – Мн.: “Беларуская энціклапедыя”, 2006.
31. Дзіцячы фальклор. Серыя “Беларуская народная творчасць” НАН Рэспублікі Беларусь. – Мн.: “Навука і тэхніка”, 1972.
32. Зімовыя святы / Склад. А.Аляхновіч, А.Лозка. Мн.: Беларусь, 1999. 159 с.
33. Краеведение. Под ред. Даринского А.В. – М.: “Просвещение”, 1987.
34. Міфалогія беларусаў. Энцыклапедычны слоўнік. – Мн.: “Беларусь”, 2011.
35. Памяць: гісторыка-дакументальная хроніка гарадоў і раёнаў Беларусі.

Для навучэнцаў:
1. Вількін Я.Р. Беларускія народныя гульні. – Мн.: “Беларусь”, 1996. 

2. Колбовский Е.Ю. Изучаем природу в городе. – Ярославль: “Академия развития”, 2006.
3. Краж У.М., Трубчык В.В. Беларускія народныя гульні ў школе. – Мн., 1993.
4. Пятроўская Г.А. Жывая спадчына. – Мн.: “Беларусь”, 1988.
5. Гульні, забавы, ігрышчы / Склад. А.Ю.Лозка. Мн.: Навука і тэхніка, 1996; 2000; 2002. 

6. Гульнёвы падворак / Склад. К.Л.Лабчэўская. Мн., 2001.










